
বেওয়ারিশ লাস।
৪৫



 আমি। কোন্ স্থানে, কোন্ রাস্তায়?

 বালক। তাহাও জানি না। সেটা একটা স্কুল।

 আমি। যেখানে তোমার নানা কায করেন, সেটী স্কুল?

 বালক। হাঁ।

 আমি। সে স্কুল তুমি চিন?

 বালক। চিনি।

 আমি। কিরূপে চিনিলে?

 বালক। আমি অনেকবার নানার সঙ্গে ও বাবার সঙ্গে সেই স্থানে গিয়াছি।

 আমি। তুমি আমাকে সেই স্থানে লইয়া যাইতে পারিবে?

 বালক। পারিব, কিন্তু এখান হইতে আমি চিনিতে পারিব না।

 আমি। কোথা হইতে চিনিতে পারিবে?

 বালক। আমি আমাদিগের বাড়ী হইতে চিনিয়া সেই স্থানে গমন করিতে পারি।

 আমি। আমি যদি তোমাকে সঙ্গে লইয়া তোমার নানার বাড়ীতে লইয়া যাই, তাহা হইলে তুমি সেই স্থান হইতে তোমার নানা যে স্কুলে কায করে, সেই স্কুলে লইয়া যাইতে পারিবে?

 বালক। পারিব।

 আমি। তবে আমার সঙ্গে আইস।

 বালক। আমার মা?

 আমি। তিনি এখন এখানে থাকুন, আমরা এখনই ফিরিয়া আসিব।

